
MOZIO ARRUNTA

EH  BILDU  udal  taldeko  bozeramaile  Reyes  Carrere  Zabalak,  Udalbatzaren  Organo  Araudiko  98.
artikulua  oinarri  hartuta,  honako  MOZIO  ARRUNT  hau  aurkezten  du,  Altzako  hiri  berroneratze
integralerako proiektua zabaltzea proposatzeko.

JUSTIFIKAZIOA

2022ko azaroan, Altzako hiri berroneratze integralerako proiektua aurkeztu zuten Eusko Jaurlaritzako
Lurralde Plangintza eta Hiri Agendaren sailburuordeak eta Donostiako Udaleko Alkateak. Plan horren
bidez,  berroneratzeko  jarduketak  egingo  dira,  bai  bizitegi  eraikinetan,  bai  azpiegituran,
berrurbanizazioan  eta  kutsatutako  lursailak  lehengoratzean,  eta,  horretarako,  hiri-eremua,
berdeguneak  eta  irisgarritasuna  hobetuko  dira.  “gune  kalteberenetan”  egingo  da:  Arriagan,
Errotetan, Casaresen (?) eta Santa Barbaran. Gerora jakin dugu Txirrita kaleko etxeren bat eta Elizasu
auzoa ere sartu dituztela proiektuan.

Ekialdeko Barrutiak eskatuta, 2023ko martxoaren 29an, Donostiako Udaleko Garapen Ekonomikoko
eta Enpleguko zinegotziak agerraldia egin zuen proiektua azaltzeko Hirigintzako lantaldean. Barrutiko
elkarteek eskatu zioten argitzeko zer irizpide erabili  diren proiektu honen onuradun izango diren
auzoak hautatzeko. EH Bildu, bere aldetik, gogorarazi zuen Eusko Jaurlaritzak 2020an argitaratu zuela
“ACTUALIZACIÓN DEL MODELO DE IDENTIFICACIÓN Y GEOTIPOLOGIZACIÓN DE ÁREAS URBANAS
VULNERABLES DE LA CAPV” (gaztelania hutsez dago) izeneko txostena, eta, horren arabera, Ekialde
Barruti osoa ageri dela hirigintzaren aldetik zaurgarrien dauden Gipuzkoako hiri  eremuen artean:
Altza  da  zaurgarritasun  oso  handia  duen  Gipuzkoako  eremu  bakarra,  eta  Bidebietak  eta
Intxaurrondok  zaurgarritasun  egoera  ertaina-altua  dute.  Nabarmendu  genuen  txosten  horrek  ez
duela zehaztapen geografiko handiagorik eskaintzen. 

Horregatik, proiektua begi onez ikusten dugun arren, Barrutiko bileran adierazi genuen tamala zela ez
sustatu  izana  Ekialde  Barrutiko  batzarraren  lankidetza  Altzako  hiri  berroneratze  integralerako
proiektuan, baita bileran bertan ordezkatuta zeuden zenbait auzo proiektutik kanpo geratu izana ere,
begi  bistakoa  baita  zaurgarritasun  egoera  larriak  dituztela.  Hain  zuzen  ere  horregatik,  agintaldi
hasieratik, EH Bilduk egoera horiek zuzentzeko proposamenak egin ditu, eta horren adibide dira:
Intxaurrondoko  Irurak  auzunea,  Eskalantegi-Berra-Darieta-Molinao  eremua,  Herrera  auzoko  San
Antonio kalea eta  Harrobi etxartea (San Inazio galtzara), Bidebietako Juan Carlos Guerra-Azkuene
eremua...  Gainera,  nabarmentzekoa  da  Udal  Gobernuak  onartu  egin  zuela  2020ko  aurrekontu
proiektuari  EH  Bilduk  egindako  zuzenketa  bat,  hirigintza  plan  berezi  bat  egiteko  Oleta-Pikabea
auzoan, irisgarritasuna eta segurtasuna hobetzeko (lehen zirriborro bat egina eta eztabaidatua dago
2022ko otsailetik). 2021eko uztailean ere, galdetu genion Udal Gobernuari zer asmo zuen Altzako
hirigintza  zaurgarritasun  egoera  arintzeko,  baina  ez  zuen  aditzera  eman  hiri  berroneratze
integralerako proiekturik eskuartean zuenik; are, HAPOa berritzeko unerako utzi zuen.

Gainera,  etxejabeen  komunitateek  oso  epe  laburra  izango  dute  Altzako  hiri  berroneratze
integralerako proiektuan parte hartu nahi duten adierazteko, maiatza izango baita epemuga.

Horregatik, EH BILDU udal taldeak honako MOZIO ARRUNT hau aurkezten du: 

1.- Donostiako Udalbatzak hertsatuki eskatzen dio  Eusko Jaurlaritzako Lurralde Plangintza eta Hiri
Agenda sailari azter dezala  Altzako hiri berroneratze integralerako proiektua Altzako beste eremu
batzuetara zabaltzeko aukera,  proiektuan parte  hartzeko interesa adierazteko ezarri  diren epeak
luzatuta, edota beste deialdi bat eginda, eta Ekialdeko Barrutiaren lankidetza sustatuta. 

2.- Donostiako Udalbatzak hertsatuki eskatzen dio  Eusko Jaurlaritzako Lurralde Plangintza eta Hiri
Agenda  sailari  proposa  dezala,  bigarren  fase  batean,  Ekialde  Barrutia  osorik  hartuko  duen hiri
berroneratze  integralerako  proiektu  bat,  eta,  horretarako  ere,  Ekialdeko  Barrutiko  batzarraren
lankidetza susta dezala. 

 

Donostian, 2023ko apirilaren 5ean.

Reyes Carrere Zabala
EH Bildu udal taldearen bozeramalea

